
Annotatsiya. Mazkur maqolada 2018–2024-yillar statistik ma’lumotlari asosida O‘zbekiston 
Respublikasi va Xorazm viloyatida kichik biznes subyektlarining innovatsion rivojlanish tendensiyalari 
hamda ularning iqtisodiy samaradorligi qiyosiy tahlil qilingan. Innovatsion mahsulotlar ishlab chiqarish 
hajmi va innovatsion faoliyatga yo‘naltirilgan xarajatlar dinamikasi baholanib, hududlar kesimida mavjud 
tendensiyalar hamda ularning iqtisodiy natijalarga ta’siri aniqlangan. Tadqiqot yakunida kichik biznesning 
innovatsion faolligini oshirish va innovatsion infratuzilmani takomillashtirishga qaratilgan ilmiy-amaliy 
takliflar ishlab chiqilgan.

Kalit so‘zlar: kichik biznes, innovatsion rivojlanish, innovatsion mahsulot, iqtisodiy samaradorlik, 
innovatsion xarajatlar, texnologik innovatsiyalar, hududiy rivojlanish, Xorazm viloyati, innovatsion faollik, 
texnologiyalar transferi, raqobatbardoshlik, statistik tahlil.

Аннотация. В данной статье на основе статистических данных за 2018–2024 годы проведён 
сравнительный анализ тенденций инновационного развития субъектов малого бизнеса Республики 
Узбекистан и Хорезмской области, а также оценена их экономическая эффективность. Исследованы 
динамика объёмов производства инновационной продукции и расходов, направленных на инновационную 
деятельность, выявлены существующие региональные тенденции и их влияние на экономические 
результаты. По итогам исследования разработаны научно-практические предложения, направленные 
на повышение инновационной активности малого бизнеса и совершенствование инновационной 
инфраструктуры.

Ключевые слова: малый бизнес, инновационное развитие, инновационная продукция, 
экономическая эффективность, инновационные затраты, технологические инновации, региональное 
развитие, Хорезмская область, инновационная активность, трансфер технологий, конкурентоспособность, 
статистический анализ.

Abstract. This article presents a comparative analysis of the innovation development trends and economic 
efficiency of small business entities in the Republic of Uzbekistan and the Khorezm region based on statistical 
data for 2018–2024. The study evaluates the dynamics of innovative product output and expenditures on 
innovation activities, identifies regional trends, and assesses their impact on economic performance. Based on 
the research findings, scientific and practical recommendations are proposed to enhance the innovation activity 
of small businesses and improve innovation infrastructure.

Keywords: small business, innovation development, innovative products, economic efficiency, innovation 
expenditures, technological innovations, regional development, Khorezm region, innovation activity, technology 
transfer, competitiveness, statistical analysis.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz440

2026-yil, iyul. 7-son, II-qism

K I R I S H
Zamonaviy iqtisodiyotda kichik biznes subyektlarining innovatsion rivojlanishi iqtisodiy o‘sishni jadallashtirish, 

ishlab chiqarish samaradorligini oshirish va milliy iqtisodiyotning raqobatbardoshligini mustahkamlashning 
muhim omillaridan biri hisoblanadi. Innovatsion mahsulotlar ishlab chiqarish, ilg‘or texnologiyalarni joriy etish 
hamda ilmiy ishlanmalarni tijoratlashtirish kichik biznes korxonalarining bozor talablariga moslashuvchanligini 
oshirib, yuqori qo‘shilgan qiymat yaratish imkoniyatlarini kengaytiradi. Shu bois innovatsion rivojlanish 
tendensiyalari va uning iqtisodiy samaradorlikka ta’sirini hududlar kesimida baholash dolzarb ilmiy-amaliy 
ahamiyat kasb etadi.

O‘zbekistonda innovatsion iqtisodiyotni rivojlantirish va kichik biznesni qo‘llab-quvvatlash bo‘yicha amalga 
oshirilayotgan islohotlar natijasida innovatsion faollik bosqichma-bosqich ortib bormoqda. Biroq hududlar 
o‘rtasida innovatsion mahsulotlar ishlab chiqarish, innovatsion xarajatlar va texnologik rivojlanish darajasi 
bo‘yicha sezilarli tafovutlar mavjud. Mazkur maqolada 2018–2024-yillar statistik ma’lumotlari asosida O‘zbekiston 
Respublikasi va Xorazm viloyatida kichik biznes subyektlarining innovatsion rivojlanish tendensiyalari hamda 
ularning iqtisodiy samaradorligi qiyosiy tahlil qilinib, mavjud muammolar va istiqbolli rivojlanish yo‘nalishlari 
ilmiy jihatdan asoslab beriladi.

M A V Z U G A  O I D  A D A B I Y O T L A R  S H A R H I
Kichik biznes subyektlarining innovatsion rivojlanishi va iqtisodiy samaradorligi masalasi zamonaviy 

iqtisodiyot nazariyasining eng dolzarb yo‘nalishlaridan biri hisoblanadi. Ko‘plab ilmiy adabiyotlarda innovatsiyalar 
korxonalarning uzoq muddatli raqobatbardoshligini ta’minlovchi, ishlab chiqarish samaradorligini oshiruvchi 
hamda yuqori qo‘shilgan qiymat yaratishga xizmat qiluvchi asosiy omil sifatida talqin etilgan. Ayniqsa, kichik 
biznes subyektlarida innovatsion faollikning oshishi ishlab chiqarish texnologiyalarini modernizatsiya qilish, 
yangi mahsulotlarni yaratish va ichki hamda tashqi bozorlarda raqobat ustunligini shakllantirishning muhim 
sharti sifatida e’tirof etiladi.

Innovatsion rivojlanish nazariyasining shakllanishida Shumpeter tadbirkorlikni iqtisodiy taraqqiyotning 
harakatlantiruvchi kuchi sifatida asoslab, innovatsiyalarni iqtisodiy o‘sishning asosiy manbai deb baholagan. 
Keyinchalik Porter innovatsion ustunlik va klasterlashuv konsepsiyasi orqali korxonalarning raqobatbardoshligi 
innovatsion salohiyat va hududiy iqtisodiy muhit bilan bevosita bog‘liqligini ilmiy jihatdan isbotlagan. Mazkur 
nazariyalar bugungi kunda kichik biznesni innovatsion rivojlantirish strategiyalarining metodologik asosini 
tashkil etmoqda.

Mahalliy ilmiy tadqiqotlarda ham innovatsion rivojlanish masalalariga alohida e’tibor qaratilgan. 
Jumladan, O.B. Ulmasovaning xizmat ko‘rsatish sohasidagi kichik biznes korxonalarini innovatsion 
rivojlantirishga bag‘ishlangan tadqiqotida innovatsion rivojlanish omillari modeli, “5 qadam” raqamli 
modeli, kichik biznesni raqamlashtirish platformasi hamda davlat tomonidan innovatsion faoliyatni qo‘llab-
quvvatlash mexanizmlari ishlab chiqilgan. Muallif innovatsion faollikni oshirishda raqamli texnologiyalar, ilmiy 
ishlanmalarni tijoratlashtirish va davlat ko‘magining ustuvor ahamiyatini asoslab bergan. Hududiy innovatsion 
rivojlanish bo‘yicha olib borilgan tadqiqotlarda innovatsion mahsulotlar hajmi, innovatsion xarajatlar, 
texnologik modernizatsiya va ilmiy-tadqiqot faoliyatiga yo‘naltirilgan investitsiyalar iqtisodiy samaradorlikning 
asosiy ko‘rsatkichlari sifatida qaraladi. Shu bilan birga, iqtisodiy-matematik modellashtirish, regressiya va 
korrelyatsion tahlil usullaridan foydalanish innovatsion omillarning korxonalar faoliyati natijalariga ta’sirini 
aniq baholash imkonini berishi ta’kidlanadi.

Biroq mavjud ilmiy ishlarda innovatsion mahsulotlar hajmi va innovatsion xarajatlarning hududlar kesimidagi 
dinamikasi hamda ularning iqtisodiy samaradorlik bilan o‘zaro bog‘liqligi yetarli darajada kompleks tahlil 
qilinmagan. Xususan, innovatsion faollikning hududiy tafovutlari, bir subyektga to‘g‘ri keladigan innovatsion 
mahsulot va innovatsion xarajatlar ko‘rsatkichlarining o‘zgarishi hamda ularning iqtisodiy natijalarga ta’siri 
bo‘yicha tadqiqotlar cheklangan. 

T A D Q I Q O T  M E T O D O L O G I YA S I
Mazkur maqolada aynan ushbu ilmiy masala yuzasidan statistik ma’lumotlar asosida O‘zbekiston 

Respublikasi va Xorazm viloyatida kichik biznes subyektlarining innovatsion rivojlanish tendensiyalari, 
innovatsion mahsulotlar hajmi, innovatsion xarajatlari hamda ularning iqtisodiy samaradorligi qiyosiy tahlil 
qilinib, hududiy innovatsion rivojlanishni jadallashtirish bo‘yicha ilmiy-amaliy xulosalar ishlab chiqiladi.

T A H L I L  V A  N A T I J A L A R
Kichik biznes subyektlarining innovatsion rivojlanish darajasi ularning iqtisodiy samaradorligi, texnologik 

raqobatbardoshligi va bozor sharoitlariga moslashuvchanligini tavsiflovchi muhim mezonlardan biridir. 
Innovatsion mahsulotlar ishlab chiqarish hajmi hamda texnologik, marketing va tashkiliy innovatsiyalarga 
yo‘naltirilgan xarajatlar korxonalarning innovatsion faolligi va rivojlanish strategiyasini baholash imkonini beradi. 
Shu nuqtai nazardan, quyidagi tahlilda 2018–2024-yillar davomida O‘zbekiston Respublikasi va Xorazm 
viloyatida kichik korxona hamda mikrofirmalarning innovatsion mahsulotlar hajmi, innovatsion xarajatlari va 
ularning iqtisodiy samaradorligi qiyosiy statistik ma’lumotlar asosida baholanib, hududiy innovatsion rivojlanish 
tendensiyalari hamda mavjud imkoniyatlar ilmiy jihatdan tahlil qilinadi (1-jadval).

1-jadval. 
Faoliyat ko‘rsatayotgan kichik biznes subyektlari ishlab chiqargan 

innovatsion tovar va xizmatlar hajmi taqqoslama tahlili

Yillar

Faoliyat ko‘rsatayotgan kichik 
korxona va mikrofirmalar ishlab 

chiqargan innovatsion tovar 
xizmatlar hajmi,  mlrd so‘m

Viloyatning 
ulushi, foizda

O‘rtacha bir subyektga nisbatan 
ishlab chiqargan innovatsion 

tovar xizmatlar hajmi,  mln so’m
Farq (viloyatning 

respublika 
ko‘rsatkichlariga 

nisbatan), mln.so‘m
O‘zbekiston 
respublikasi Xorazm viloyati O‘zbekiston 

respublikasi
Xorazm 
viloyati

2018 7196,3 186,6 2,59 27,37 15,79 - 11,58
2019 8455,4 610,3 7,22 25,26 39,49 14,24
2020 14129,1 75,8 0,54 34,36 4,02 - 30,34
2021 10667 167,2 1,57 23,05 7,61 - 15,44
2022 10667 167,2 1,57 20,37 6,53 - 13,85
2023 4726,7 471,6 9,98 11,33 19,77 8,44
2024 2210,3 510,9 23,11 6,17 24,89 18,72

Ushbu jadval 2018–2024-yillarda kichik korxona va mikrofirmalar tomonidan ishlab chiqarilgan innovatsion 
tovar va xizmatlar hajmi dinamikasini, hududiy ulushi hamda bir subyektga to‘g‘ri keladigan innovatsion 
mahsulot hajmini aks ettirgan. Mazkur ko‘rsatkichlar bevosita kichik biznesning innovatsion faolligi, texnologik 
yangilanish darajasi va hududiy innovatsion salohiyatini baholashda muhim ahamiyatga ega.

Umumiy innovatsion mahsulot hajmi dinamikasi ko‘rsatkichi, ya’ni O‘zbekiston Respublikasi bo‘yicha 
kichik korxona va mikrofirmalar ishlab chiqargan innovatsion tovar va xizmatlar hajmi 2018-yildagi 7 196,3 mlrd 
so‘mdan 2020-yilda 14 129,1 mlrd so‘mga yetib, eng yuqori nuqtaga chiqqan. Biroq 2021–2022-yillarda 10 667 
mlrd so‘m darajasiga pasaygan, 2023-yilda 4 726,7 mlrd so‘mga, 2024-yilda esa 2 210,3 mlrd so‘mga tushgan. 
Demak, 2020-yildan keyingi davrda respublika miqyosida innovatsion mahsulot hajmida keskin qisqarish 
kuzatilgan.

Xorazm viloyatida mazkur ko‘rsatkich bo‘yicha dinamika o‘zgaruvchan xarakterga ega bo‘lib, 2018-yilda 
186,6 mlrd so‘m bo‘lgan hajm 2019-yilda 610,3 mlrd so‘mga keskin oshgan. 2020-yilda esa 75,8 mlrd so‘mga 
tushib ketgan. 2023–2024-yillarda esa mos ravishda 471,6 va 510,9 mlrd so‘mga yetgan bo‘lib, ijobiy tiklanish 
kuzatilgan.

Viloyat kichik biznesining respublika innovatsion mahsulotidagi ulushi 2018-yildagi 2,59 % dan 2019-yilda 
7,22 % ga oshgan. 2020-yilda esa 0,54 % gacha keskin pasaygan. 2023-yilda 9,98 %, 2024-yilda esa 23,11 
% ga yetgan. 2024-yildagi 23,11 % ko‘rsatkich shuni anglatmoqdaki, respublika umumiy innovatsion mahsulot 
hajmi qisqargan sharoitda viloyatda innovatsion faoliyat nisbatan faolroq bo‘lgan. Bu hududda innovatsion 
faollikning respublikaning boshqa mintaqalariga nisbatan kuchayganini bildiradi.

Bir subyektga to‘g‘ri keladigan innovatsion mahsulot hajmi ko‘rsatkichi respublika bo‘yicha 2018-yilda 
27,37 mln so‘mni, 2020-yilda 34,36 mln so‘mni va undan keyingi yillarda pasayish dinamikasi bilan 2024-yilda 
6,17 mln so‘mni tashkil qilgan. Bu holat respublikada faoliyat ko‘rsatuvchi kichik biznes subyektlari tomonidan 
2020-yildan keyin innovatsion intensivlik keskin kamayganini ko‘rsatmoqda.

Xorazm viloyatida bu boradagi ko‘rsatkichlar 2018-yilda 15,79 mln so‘m, 2019-yilda 39,49 mln so‘m va 
2024-yilda 24,89 mln so‘mga teng bo‘lgan. Viloyatda 2019, 2023 va 2024-yillarda bir subyektga to‘g‘ri keladigan 
innovatsion mahsulot hajmi respublika ko‘rsatkichidan yuqori bo‘lganligi alohida ahamiyatga sazovor.

Respublika va viloyatdagi kichik biznes innovatsiyalari hajmi bo‘yicha farq dinamikasi 2018-yilda –11,58 
mln so‘mni, 2019-yilda +14,24 mln so‘mni, 2020-yilda –30,34 mln so‘mni hamda 2024-yilda +18,72 mln so‘mni 
tashkil qilgan. Bu ko‘rsatkichlar bevosita kichik biznes subyektlarining innovatsion faoliyati hududlar kesimida 
barqaror emasligini, ayrim yillarda viloyat respublikadan ustun, ayrim yillarda esa sezilarli darajada ortda 
qolganini ko‘rsatadi.

Tahliliy ishlarimiz natijasiga ko‘ra, 2018–2024-yillarda kichik biznesning innovatsion faoliyati beqaror 
va siklik xarakterga ega bo‘lgan. 2020-yil eng yuqori innovatsion intensivlik davri bo‘lgan bo‘lsa-da, keyingi 
yillarda respublika darajasida pasayish kuzatilgan. Xorazm viloyatida innovatsion mahsulot hajmi keskin 
tebranishlarga ega bo‘lsa-da, 2023–2024-yillarda bir subyektga to‘g‘ri keladigan innovatsion mahsulot hajmi 
respublika ko‘rsatkichidan yuqori bo‘lganligi hududiy innovatsion salohiyat mavjudligini ko‘rsatadi. Strategik 
jihatdan innovatsion faoliyatni barqarorlashtirish, kichik biznes subyektlarini ilmiy-texnik ishlanmalar bilan 
integratsiyalash, startap va texnopark infratuzilmasini kengaytirish hamda innovatsion mahsulotlarni 
tijoratlashtirish mexanizmlarini kuchaytirish hududiy va milliy innovatsion rivojlanishning muhim sharti 
hisoblanadi (2-rasm).

2-jadval. 
Faoliyat ko‘rsatayotgan kichik biznes subyektlari tomonidan innovatsiyalarga xarajatlar taqqoslama tahlili

Yillar

Faoliyat ko’rsatayotgan kichik 
korxona va mikrofirmalar tomonidan 

texnologik, marketing va tashkiliy 
innovatsiyalarga xarajatlar,  mlrd 

so’m
Viloyatning 

ulushi, foizda

O’rtacha bir subyektga 
nisbatan  texnologik, 
marketing va tashkiliy 

innovatsiyalarga xarajatlar,  
mln so’m

Farq (viloyatning 
respublika 

ko`rsatkichlariga 
nisbatan), mln.

so’m
O’zbekiston 
respublikasi Xorazm viloyati O’zbekiston 

respublikasi
Xorazm 
viloyati

2018 1156,8 1 0,09 4,40 0,08 - 4,32
2019 1939,9 85 4,38 5,79 5,50 - 0,29
2020 1041,6 3,1 0,30 2,53 0,16 - 2,37
2021 1189,4 90,3 7,59 2,57 4,11 1,54
2022 2006,1 295,9 14,75 3,83 11,55 7,72
2023 1465,2 57,5 3,92 3,51 2,41 - 1,10
2024 2474,8 722,2 29,18 6,91 35,18 28,27

Mazkur jadval 2018–2024-yillarda kichik korxona va mikrofirmalar tomonidan texnologik, marketing va 
tashkiliy innovatsiyalarga yo‘naltirilgan xarajatlar dinamikasini, hududning respublika hajmidagi ulushi hamda 
bir subyektga to‘g‘ri keladigan innovatsion xarajatlar hajmini aks ettiradi. Mazkur ko‘rsatkichlar kichik biznesning 
innovatsion strategiyasi, modernizatsiya jarayonlari va boshqaruv samaradorligini baholashda muhim ahamiyat 
kasb etishi bilan ham ahamiyatlidir.

Shunday qilib, umumiy innovatsion xarajatlar hajmi dinamikasi ko‘rsatkichi O‘zbekiston Respublikasi 
bo‘yicha texnologik, marketing va tashkiliy innovatsiyalarga yo‘naltirilgan xarajatlar 2018-yildagi 1 156,8 
mlrd so‘mdan 2024-yilda 2 474,8 mlrd so‘mga yetgan. Umuman olganda, tahliliy davr mobaynida bu borada 
2 barobardan ortiq o‘sish kuzatilgan. Biroq 2020 va 2023-yillar oralig‘ida qisqa muddatli pasayishlar mavjud 
bo‘lib, bu innovatsion investitsiyalarning siklik xarakterga ega ekanini ko‘rsatmoqda.

Xorazm viloyatida esa mazkur yo‘nalishda dinamika yanada o‘zgaruvchan bo‘lib, 2018-yilda atigi 1 mlrd 
so‘m bo‘lgan xarajatlar 2022-yilda 295,9 mlrd so‘mga, 2024-yilda esa 722,2 mlrd so‘mga yetgan. Bu juda 
yuqori o‘sish sur’atini anglatadi va so‘nggi yillarda viloyatda faoliyat ko‘rsatuvchi kichik biznes subyektlarida 
innovatsion faollik keskin kuchayganini ko‘rsatadi.

Viloyat kichik biznesining respublika innovatsion xarajatlaridagi ulushi yuqoridagi ko‘rsatkichga mos holda 
2018-yildagi 0,09 % dan 2021-yilda 7,59 % ga, 2022-yilda 14,75 % ga, 2024-yilda esa 29,18 % ga yetgan. 
Ayniqsa, 2024-yildagi 29,18 % ko‘rsatkich viloyat innovatsion xarajatlarining respublika miqyosida sezilarli 
salmoqqa ega bo‘lganini bildiradi. Bu holatdan shuni anglash mumkinki, so‘nggi yillarda hududda innovatsion 
loyihalar, modernizatsiya va boshqaruvni yangilashga katta e’tibor qaratilgan.

Bitta subyektga to‘g‘ri keladigan innovatsion xarajatlar respublika bo‘yicha 2018-yilda 4,40 mln so‘m, 2020-
yilda 2,53 mln so‘m va 2024-yilda 6,91 mln so‘mni tashkil qilgan. Umumiy holatda tendensiya o‘suvchi xarakterga 
ega bo‘lsa ham, ko‘rsatkichlar barqaror bo‘lmagan. Xorazm viloyatida esa bitta kichik biznes korxonasida 2018-

yilda 0,08 mln so‘m, 2022-yilda 11,55 mln so‘m va 2024-yilda 35,18 mln so‘mlik innovatsion xarajatlar qilingan. 
Viloyatda, ayniqsa, 2024-yilda bir subyektga to‘g‘ri keladigan innovatsion xarajatlar respublika ko‘rsatkichidan 
bir necha baravar yuqori bo‘lganligi diqqatga sazovor deb hisoblaymiz.

Aynan ushbu ko‘rsatkich bo‘yicha umumrespublika va viloyat hajmlarining farq dinamikasi quyidagicha: 
2018-yilda –4,32 mln so‘m, 2019-yilda –0,29 mln so‘m hamda 2022-yilda +7,72 mln so‘m va 2024-yilda +28,27 
mln so‘mni tashkil qilgan. Bu holat 2022-yildan boshlab viloyat innovatsion xarajatlar intensivligi bo‘yicha 
respublikadan ustunlikka ega bo‘la boshlaganini ko‘rsatadi.

Tahlilimizda asosiy jihat sifatida 2018–2024-yillarda kichik biznesning innovatsion xarajatlari umumiy o‘sish 
tendensiyasiga ega bo‘lganligini, ayniqsa, so‘nggi yillarda hududlar kesimida innovatsion faollik darajasida 
sezilarli farqlar shakllanganligini belgilash mumkin. Xorazm viloyatida 2022–2024-yillarda innovatsion 
xarajatlarning keskin oshishi hududiy innovatsion strategiyaning faol bosqichga o‘tganini ko‘rsatadi. Bir 
subyektga to‘g‘ri keladigan innovatsion xarajatlar bo‘yicha viloyat respublikadan sezilarli ustunlikka ega bo‘lib, 
bu kelgusida innovatsion mahsulot hajmi va texnologik samaradorlikning oshishiga zamin yaratishi mumkin. 
Strategik jihatdan innovatsion xarajatlarning samaradorligini monitoring qilish, ularni yuqori qo‘shilgan qiymatli 
mahsulotlar ishlab chiqarishga yo‘naltirish hamda innovatsion natijalar va moliyaviy rentabellik o‘rtasidagi 
bog‘liqlikni mustahkamlash muhim hisoblanadi.

X U L O S A  V A  T A K L I F L A R
Tadqiqot natijalari 2018–2024-yillar davomida O‘zbekiston Respublikasida kichik biznes subyektlarining 

innovatsion rivojlanishi bosqichma-bosqich faollashib borayotganini ko‘rsatdi. Innovatsion mahsulotlar 
ishlab chiqarish hajmi hamda innovatsion faoliyatga yo‘naltirilgan xarajatlarning o‘sishi korxonalarning 
texnologik salohiyati va iqtisodiy samaradorligini oshirishga xizmat qilmoqda. Xorazm viloyatida ham 
innovatsion mahsulotlar hajmi ortib borayotgan bo‘lsa-da, innovatsion xarajatlar va ilmiy ishlanmalarni 
tijoratlashtirish darajasi respublika o‘rtacha ko‘rsatkichlaridan pastligicha qolmoqda. Bu esa hududda 
innovatsion infratuzilma, texnologiyalar transferi va ilmiy muassasalar bilan hamkorlikni yanada kuchaytirish 
zarurligini ko‘rsatadi.

Shu munosabat bilan kichik biznes subyektlarining innovatsion rivojlanishini rag‘batlantirish maqsadida 
innovatsion loyihalarni moliyalashtirish mexanizmlarini takomillashtirish, ilmiy-tadqiqot natijalarini amaliyotga 
joriy etishni qo‘llab-quvvatlash, texnoparklar va biznes-inkubatorlar faoliyatini kengaytirish hamda innovatsion 
mahsulotlar ishlab chiqaruvchi korxonalar uchun maqsadli moliyaviy va soliq rag‘batlarini kuchaytirish 
maqsadga muvofiqdir. Shuningdek, hududlarda universitet–biznes–davlat hamkorligini rivojlantirish, raqamli 
texnologiyalarni joriy etish va innovatsion boshqaruv kompetensiyalarini oshirish kichik biznes subyektlarining 
iqtisodiy samaradorligini yuksaltirish hamda ularning milliy va xalqaro bozorlardagi raqobatbardoshligini 
mustahkamlashga xizmat qiladi, deb hisoblaymiz.

